
نەمبیستووە لە هیچ دەزگا و دامەزراوەیەكی ئەكادیمیانەی 
هونــەر لــە كوردســتاندا، تابلۆیەكی نیگاركێشــی گەورەی 
كــورد )ســمكۆ تۆفیــق( هەبێت. ئەو هونەرمەنــدە كوردەی 
زۆر جــار گەلــەری و مۆزەخانەی نــاوداری جیهان، بەر لە 
تەواوكردنی تابلۆكانی، پێشتر پێی رادەگەیەنن كە دەیكڕن، 
پاشان هۆڵ و دیواری خۆیانی پێ دەڕازێننەوە، كەچی لە 
هیچ دەزگایەكی كوردستان، یان هیچ ماڵە كوردێكدا وێنە 
یــان كۆپیــی تابلۆیەكی ئەو هونەرمەنــدە مەزنە نابیندرێ. 
تابلۆكانــی ســمكۆ تۆفیــق زادەی ژینگــەی كوردەواریــن، 
گوتارێكی روون و رەوانی دیدەیین، لە بارەی شارستانیەتی 
كوردســتان و كولتــووری وڵاتــی كــوردەواری. دیدگایەكی 
جوانــی بــەرز، باڵا لە چەندین ئاســتی كوالێتییەوە، دەخەنە 
روو. تابلــۆی ئــەم هونەرمەنــدە، لە رووی داڕشــتن، فۆرم، 
بەكار هێنانی رەنگ، روانگە، جێ گۆڕكێی نێوان ســێبەر 
و تــاو، بەرجەســتە كردنی فیگــەرەوە، تا ئەو پەڕەكەی پەڕ 

و پاڵ دەكاتەوە.
ئەم هونەرمەندە پەروەردەی كەشــی هونەرســتانی شــاری 
ســلێمانییە، لــەو شــارەدا چــاوی بــۆ ژیــان هەڵێنــاوە. ئــەو 
لــە ســاڵی 1974دا، بــەر لــەوەی بچێتــە نێــو ریزەكانــی 
پێشــمەرگەی شۆڕشــی ئەیلوولەوە، پێشمەرگەی رەنگ و 
شــێوە بــووە. دواتریــش ژیانــی خــۆی بۆ هەمان ئــەو تەرزە 
پێشــمەرگایەتییە تەرخــان كــردووە. ئەگەر پێشــمەرگایەتی 
بــە دیوێكــدا عەشــقی گــەل و نیشــتمان بێــت، ئــەوا لــەو 
كاتــەی لــە ســاڵی 1975 بــە دواوە، واتــە پتــر لــە چــل 
ســاڵە، سمكۆ پێشــمەرگەیەكی عاشق و شــەیدای جوانیی 
نیشــتمانەكەیەتی. هونــەر زادەی تێگەیشــتن و دنیابینیــی 
هونەرمەنــدە، لە گۆشــەنیگای ئەم راســتییەوە، تابلۆكانی 
ئەم هونەرمەندە، باشترین گەواهین بۆ وابەستەبوونی سمكۆ 
تۆفیق بە ئەڤینی خۆشەویســتێكەوە، كە ناوی كوردستانە. 
ئــەو لــە ناخەوە هەســتێكی قووڵی خۆشەویســتیی هەیە بۆ 
گەلەكــەی. ئەگەر وا نەبــێ، دەبێ چ خەیاڵدانێك هەبێت، 
هێندە فراوان بێت، كە توێشووی نیو سەدە بەرهەم و تابلۆی 
داكــرد بێت؟ كە تا ئێســتا كانیــاوی زوڵاڵی كوردەواری لە 
توێشەبەرەی هونەر و داهێنانی ئەودا، چكبڕی نەكردووە.

كارێكــی  خەیــاڵ،  لــە  دوور  هونــەر  لــە  بیركردنــەوە 
هۆشــمەندانە نییــە. هونەرێكیــش نییــە، لــە پێدەشــتی بێ 
بــن و نادیــار، هەروەهــا ئــاڵا و واڵای خەیاڵــدا پــێ مەلــە 
نەكات. لە خەیاڵدانی ئەم نیگاركێشــە كارامەیەی كورددا، 

پرۆســەیەكی سەرســوڕهێنەر و پــڕ ئەندێشــەی خەیــاڵ لــە 
گەڕدایە. لەو خەیاڵدانەدا، خرۆشان و بە جۆش هاتنی خەیاڵ 
و واقیع، پێكەوە وێنای جیهانێك دەكەن، كە بەشی هەرە زۆری 
دیمەنەكانــی تــا دوێنێ و پێرێیەكــی نزیك، كە ئێمە، یان باب 
و باپیرانمان دەیان بینی و تێیدا دەژیان، وێنە دەكێشــن، بەڵام 
بەرداشــی شارستانیەتی ســەردەم، وەك كارخانەیەكی زەبەلاح، 
گابەردێكــی یەكجــار زل، هەمــوو تایبەتمەندییەكان دەهاڕێ، 
لە ئارد و تۆز و گەردی هەمووان هەویرێك دروســت دەكات، 
كە بە رواڵەت رەنگی كەس، سیمای هیچ نەتەوە و گەلێكی 
پێــوە دیــار نییــە، وێــڕای ئەوە، هەمووان بێ ئــەم لا و ئەو لا، 
پەسندی دەكەن و قبووڵیانە. لێرەدا )من(ی كورد ئەگەر جێ 
دەســت و بەڵگەنامەی ستاتیكیانەی نەبێت، واتە نەتەوەیەكی 
بــێ رەنگیــن. ئەمــەش لەگــەڵ ئێســتا و رابردوومــان، وەك 
نەتەوەیەك، وێك نایەتەوە. ئەم گرێژنەیەی بیر و هۆشمەندییە، 

كە ئەم هونەرمەندەی بۆ كار و ئەفراندن هان داوە.
ســمكۆ تۆفیــق لــە رێچكەیەكــی تایبەتمەنــدەوە، نەخشــی 
دەكێشــێت.  كــورد  كلاســیكیانەی  تۆكمــەی  هونەرێكــی 
تابلۆكانــی ئــەم هونەرمەنــدە، ســەدان ســاڵ لــە مێــژووی بێ 
بەرهەمی ستاتیكیانەی كورد، قەرەبوو دەكەنەوە، كە تێیدا لە 
كوردســتاندا هونەری نیگار و شــێوەكاری بە گشــتی ئامادە 
نەبووە، رەنگی نەبووە. ســمكۆ بە ســەلیقەیەكی دەگمەن، كە 
ئەســتەمە لــە لای مرۆڤــی ئــەم ســەردەمە جەنجــاڵ و تەژی 
لــە نیگەرانــی و ژاوە ژاوەدا، بەدەســت بێــت، هونــەر دەكات، 
نیگار دەكێشێت. ئەم هونەرمەندە سۆفی ئاسا لە خەڵوەتگەی 
هونــەردا كار دەكات، بــە پێــی رێچكەیەكــی تایبەتــی مۆرك 
كوردانە، چ نا لە رووی ئایدیا )بیرۆكە( و فیگەر و رەنگەوە 

مۆرك كوردانە، داهێنان دەكات.
بــە بــڕوای مــن، ئێمــە )وەك وەزارەتــی رۆشــنبیری و وەك 
دەســتەبژێر( لە ئاســت داهێنانی ئەم هونەرمەندەدا، تا ئێســتا 
كەمتەرخــەم بووین. پێم وایە نووســەر و خەمخۆرە گەورەكەی 
هونەری شــێوەكاریی كوردســتان، بەختیار سەعید، لە درێژەی 
زنجیــرە پرۆژەیەكــی هونــەری شــێوەكاریدا، لــە بەرنامەیدایــە 
كتیبێكــی تایبــەت لە بارەی ژیان و بەرهەمی ســمكۆ تۆفیق 
بڵاو بكاتەوە. ئەم هونەرمەندە لە پاڵ كۆمەڵێك هونەرمەندی 
شــێوەكاریی  هونــەری  مێــژووی  بناغــەی  بــەردی  دیكــە، 
كوردســتانیان دانــاوە. كاری دروســت ئەوەیــە خــەم لــە تابلــۆ 
و بەرهــەم و ئەرشــیفەكەی بخــورێ، ئەلبوومــی تایبــەت بــە 

كارەكانی بە كوردی چاپ بكرێت. 

لە هونەرمەندێكی گومناوی كوردەوە
شاتابلۆ ببینە

تاریق كارێزی

 بە سەلیقەیەكی دەگمەن، كە 
ئەستەمە لە لای مرۆڤی ئەم 

سەردەمە جەنجاڵ و تەژی لە 
نیگەرانی و ژاوە ژاوەدا، بەدەست 

بێت، هونەر دەكات، نیگار 
دەكێشێت. ئەم هونەرمەندە 
سۆفی ئاسا لە خەڵوەتگەی 

هونەردا كار دەكات، بە پێی 
رێچكەیەكی تایبەتی مۆرك 

كوردانە، چ نا لە رووی ئایدیا 
)بیرۆكە( و فیگەر و رەنگەوە 
مۆرك كوردانە، داهێنان دەكات

لە پاڵ كۆمەڵێك هونەرمەندی 
دیكە، بەردی بناغەی مێژووی 

هونەری شێوەكاریی كوردستانیان 
داناوە. كاری دروست ئەوەیە 
خەم لە تابلۆ و بەرهەم و 

ئەرشیفەكەی بخورێ، ئەلبوومی 
تایبەت بە كارەكانی بە كوردی 

چاپ بكرێت

ئـــالا رەیانـــی كچـــە ئەكتـــەرو گۆرانیبێیـــژی رۆژهەڵاتـــی 
كوردســـتان لـــە مـــاوەی رابـــردوو ســـەرقاڵی چەنـــد كارێكـــی 
ـــە لێدوانێكیـــدا بـــۆ  ـــەم بارەیـــەوە ل ـــووە، ل هونـــەری جیاجیـــا ب
گـــوڵان وتـــی: وەك ئاشـــكرایە مـــن بـــەردەوام لـــە بـــواری 
شـــانۆ و گۆرانیـــدا كار دەكـــەم و بـــۆ هـــەر یەكێـــك لـــەو دوو 
بـــوارە بەپێـــی پێویســـتی و بوونـــی كارەكـــە كاتـــی خۆمیـــان 
بـــۆ تەرخـــان دەكـــەم، ســـەبارەت بـــە بـــواری شـــانۆییەوە 
چەنـــد رۆژێـــك بـــەر هاتنـــی جەژنـــی نەتەوەیـــی نـــەورۆز لـــە 
ـــداریكردن  ـــۆ بەش ـــرد ب ـــوید ك ـــی س ـــووری وڵات ـــە باك رووم ل
لـــە شـــانۆگەرییەكی تایبـــەت بـــە منـــداڵان شـــان بـــە 
ــوید،  ــی سـ ــەی وڵاتـ ــی دیكـ ــد هونەرمەندێكـ ــانی چەنـ شـ

كارەكەمـــان ســـەركەوتوو بـــوو و تـــا ســـوپاس بـــۆ خـــوا 
نەورۆزیـــش  دوای 
بـــەردەوام بـــوو، 

ئالا رەیانی سەرقاڵی گۆرانییەكە بە زمانی سویدی
و دوای ئـــەوەی لـــە باكـــووری ســـوید شـــانۆگەرییەكەمان 
پێشـــكەش كـــرد، بـــە نیازیـــن لـــە چەنـــد شـــوێنێكی دیكـــەش 

هەمـــان شـــانۆگەری پێشـــكەش بكەیـــن.
لـــە درێـــژەی لێدوانەكەیـــدا رەیانـــی وتـــی: لـــە بـــارەی 
گۆرانـــی وەك پێشـــتریش رامگەیانـــد بـــوو ئێســـتا ســـەرقاڵی 
ــار  ــویدییە و بڕیـ ــی سـ ــە زمانـ ــە بـ ــم كـ ــی نوێـ گۆرانییەكـ
وابـــوو لـــە مـــاوەی رابـــردوودا بڵاوبكرێتـــەوە، بـــەڵام لەبـــەر 
ـــە خـــوا دوای  ـــا ب ـــرا، پەن ـــەت دواخ ـــد هۆكارێكـــی تایب چەن
ئـــەوەی هەمـــوو كارەكانـــی تۆمـــار كردنـــی دەنـــگ و كلیپـــی 
گۆرانییەكـــە تـــەواو دەبێـــت پێشكەشـــی جەمـــاوەری دەكـــەم، 
و ســـەرەڕای ئـــەوەی لـــە چەنـــد كەناڵێـــك بڵاودەكرێتـــەوە، 
بـــەڵام رەنگـــە بڵاوكردنـــەوەی لـــە كەناڵـــەكان لـــە ســـوید و 

لـــە كوردســـتانیش ماوەیەكـــی زۆر بخایەنێـــت.

سەلمان خان پۆلیس تۆمەتبار دەكات
ماوەیەك بەر لە ئێســتا لە چەند ســەرچاوەیەكی هیندستان بڵاوكرایەوە كە ئەكتەری 

ناســراوی هیندســتان ســەلمان خان ئۆتۆمبێلەكەی بە خێرایی لێخوڕیوە لە ئەنجامدا 
خــۆی بــە چــوار كەســدا كێشــا و بووە هــۆی بریندار بوونیــان، بۆیە چەند كەســێك داوایان 

كرد كە پێویســتە بە توندترین شــێوە ســزا بدرێت، چونكە ئەو كەســێكی دیار و بەرچاوی نێو 
كۆمەڵگەیە و نابێ ئەم جۆرە هەڵانە بكات.

دوای تێپەڕبوونــی ماوەیەكــی زۆر بەســەر رووداوەكــە ســەلمان خــان هاتــە دەنگ و بێ 
تاوانیــی خــۆی لــەم رووداوە راگەیانــد و پۆلیســی بــە هەوڵــدان بــۆ تێوەگلانی لەم 

كێشەدا تاوانبار كرد، سەلمان خان زیاتر وتی: من بە هیچ شێوەیەك دەستم لەو 
رووداوەدا نەبوو، چونكە شــوفێرەكەم ئۆتۆمبێلی لێدەخوڕی و تا ئێســتا هیچ 

بەڵگەیەكی ڤیدیۆیی یان شاهیدێك نییە لەسەر ئەوەی كە من خۆم ئۆتۆمبێلم 
لێخوڕی بێت ئەو شــەوەی رووداوەكە روویدا، بۆیە هەســت دەكەم كەســانێك هەبن 
لــە پۆلیــس هــەوڵ بدەن من تووش بكەن و تۆمەتی نادرووســتم بۆ هەڵببەســتن و 

نازانم مەبەستیان چییە لەمە.

لــە میانــەی بەرنامــەی )Yes I am Famous( كــە لە كەناڵی)MBC( میســر پێشــكەش 
دەكرێــت، خانمــە ئەكتــەری ئیتاڵی و جیهانی مۆنیكا بیلۆتشــی چەند نهێنییەكی تایبەتی 
دەربــارەی گرنگتریــن ئــەو كاراكتەرانــەی كــە لە ژیانــی هونەرییدا بەرجەســتەی كردوون و 
كامیان زیاتر كاریگەریی هەبووە لەســەر ژیانی، هەروەها باســی لە چەند لایەنێكی ژیانی 

تایبەتی خۆی كرد لەو كاتەوەی هاتۆتە نێو بواری نواندن.
یەكێك لەو بابەتە گرنگانەی كە مۆنیكا باســی كرد خیانەتی هاوســەری بوو، وەڵامەكەی 
دەربارەی ئەم بابەتە تا راددەیەك مایەی سەرسوڕمان بوو كاتێك بە راشكاوی وتی: خیانەتی 
هاوســەری زیاتر لە پیاوانەوە دێت نەك ئافرەتان، چونكە بە هەموو شــێوەیەك دەركەوتووە كە 
پیاوان زیاتر ئارەزووی خیانەتیان هەیە، ئەمەش رەنگە ببێتە هۆی درووســتبوونی كاردانەوە 

لەلایەن ئافرەتان بەرامبەر بەم كارەیان، بۆیە ناكرێ گلەیی تەنیا لە ئافرەتان بكرێ.
ماوەیــەك بــەر لە بەشــداری كردنــی لەم بەرنامەیــەدا مۆنیكا دەربارەی ژیانــی تایبەتی خۆی 

رایگەیاندبوو: من خۆم بە كەسێكی تەمبەلأ دەزانم، چونكە تا ئێستا بە بەردەوامی نەچوومەتە 
هۆڵەكانــی وەرزش بــۆ ئەوەی كێشــم دابەزێت یان هیچ نەبێــت بە رێكی بمینێتەوە، مۆنیكا هەروەها 

ئامــاژەی بــەوە كردبــوو كە زۆر بیر لە دابەزاندنی كێشــی لەشــی ناكاتــەوە و زۆریش حەز لە خواردنی 
شوكۆڵاتە و مەكرۆنی دەكات و كاتێكی زۆریش لەگەڵ هاوڕێیانی لە چێشتخانەكان بەسەر دەبات.

مۆنیكا:
پیاوان ئارەزووی خیانەتیان زیاترە

وەسەن ئیسماعیل:

 نوێكردنەوەی گۆرانییە 
كۆنەكان كارێكی پێویستە
لە رۆژئاوای كوردستان چەند ئافرەتی بە توانا لە بواری گۆرانی و موزیكدا دەركەوتوون 
كە توانیویانە بوونی خۆیان بسەلمێنن و خزمەتێكی بەرچاو بە هونەری كوردی بكەن، 
وەسەن ئیسماعیل كە خەڵكی قامیشلۆیە و ئێستا لە شاری ئەستەنبول دەژی یەكێكە 
لەوانە، بۆیە لە دەرفەتێكدا چەند پرسیارێكمان ئاراستەی كرد و بەم شێوەیە وەڵامی 
داینەوە.

* سەرەتای دەستپێكردنی كاری هونەریت چۆ ن بوو؟
- مــن لــە گوندێكــی شــاری قامیشــلۆ بــە نــاوی فارقیــن 
هاتوومەتە دنیاوە، هەرچەندە من لە خانەوادەیەكی موحافیزكار 
بــووك زۆر جار شــەوان هونەرمەندان لــە ماڵی ئێمە كۆدەبوونەوە 
و گۆرانییــان دەوت، هەروەهــا مــام و باوكــم و براكانم لەگەڵیان 
گۆرانییان دەوت، ئەمە وایكرد خۆشەویستیم بۆ كاری هونەری 
زیاتــر بێــت بەتایبەتــی گۆرانی و نواندن، پێشــتر لە خانەوادەی 
ئێمە هیچ ئافرەتێك گۆرانی نەوتبوو، من ویستم ئەم رێچكەیە 
بشــكێنم وبــۆ مــن هیچ جیاوازییەكیــان نییە نوانــدن و گۆرانی 
وتــن، ئاواتــی مــن ئەوەیــە ئافرەتی كــورد لە هەمــوو بوارەكانی 
ژیانــی پێــش بكەوێــت و بوونــی خــۆی بســەلمێنێت، چونكە لە 
زۆر بوارد بوونی ئافرەت وەكو پێویست نییە بەتایبەت لە بواری 

هونەریدا .
* ئەم رێچكە شكاندنە زەحمەت نەبوو؟

- بێگومــان زەحمــەت بــوو، چونكــە مامــم مــەلای گوند بوو 
تەنانــەت دژی ئــەوە بــوو باوكیشــم گۆرانی بڵــێ، بۆیە منیش 
دووچــاری رەخنــەی زۆر بوومەوە، بەڵام بــرا گەورەكەم و باوكم 
دژی من نەوەستایەوە و تا راددەیەك هاوكارییان كردم، من زیاتر 
ئــارەزووم لــە بواری نواندن بوو، بــەڵام باوكم وتی من لە بواری 
گۆرانی وتن هاوكاریت دەكەم، بەڵام نابی خوێندنت پشــتگوێ 
بخــەی و حــەز دەكەم خەڵك بڵێ دەنگی خۆشــە و خوێندنیشــی 
تــەواو كــردووە و حەزیــش دەكــەم خوێنــدن لە بواری یاســا تەواو 
بكەی، من دوو ســاڵ لە شــام لە كۆلێژی یاســام خوێند دواتر 
لە ساڵی 2012 بە هۆی رووداوەكانی سوریا ئێمە ناچار بووین 

وڵاتی خۆمان جێ بهێڵین و روومان كردە توركیا.
گۆرانییەكانــی  زیاتــر  تــۆ  دەكرێــت  تێبینــی  ئــەوەی   *
هونەرمەندی نەمر ئەردەوان زاخۆیی دووبارە دەكەیەوە، هۆكاری 

ئەمە چییە؟
- ئــەردەوان زاخۆیــی یەكێكە لە هونەرمەندە هەرە گەورەكانی 
كــورد كــە پێویســتە هەمــوو كوردێــك شــانازیی پێــوە بــكات، 
خۆشەویســتی مــن بــۆ ئــەردەوان زاخۆیــی وەك هونەرمەنــد و 
كەســایەتی بێ ســنوورە، چونكە ئەو كەســێكی نیشــتمانپەروەر 
بــوو بــە ســەر بەرزییەوە خەباتــی لەپێناو هێنانەدیــی مافەكانی 
گەلەكەی كردووە ژیانی ئەردەوان و چۆنیەتی شەهید كردنی و 
نەدۆزینەوەی لاشەكەی منی لە ناخەوە ئازار داوە، من هەر لە 
مناڵییەوە گوێم لە گۆرانییەكانی دەگرت و لەرووی هونەرییەوە 
لەسەر دەنگی نەمران ئەردەوان و محەمەد شێخۆ پەروەردە بووم.
* بۆچی تا ئێستا سەردانی هەرێمی كوردستانت نەكردووە؟

- بەداخەوە تا ئێســتا بە هۆی كاری بەردەوام لە ئەســتەنبول و 
سەرقاڵ بوونم بە كاری هونەری و ژیانی رۆژانەی خۆم لەگەڵ 
خانەوادەكەم، ئەو دەرفەتەم بۆ نەرەخساوە هەرچەندە من زۆر حەز 
دەكــەم لــە نێو كــەس وكاری خۆم لە كوردســتانی ئازاد گۆرانی 
بڵێــم و یەكێــك لــە ئاواتەكانم بێتــە دی كە بریتییە لە ســەردانی 

كردنی ماڵی هونەرمەندانی نەمر ئەردەوان و ئەیاز زاخۆیی.
* جگە لە زمانی كوردی بە هیچ زمانێكی دیكە گۆرانی 

دەڵێی؟
- بەڵــێ بــە زمانــی عەرەبــی و توركیــش گۆرانــی دەڵێم، بۆ 
لــە  هونەریمــان  گرووپێكــی  هونــەری  كاری  بــە  درێژەپێــدان 

ئەستەنبول دامەزراندووە، ئێستا لە رێگای ئەم گرووپە سەرقاڵی 
خۆ ئامادەكردنین بۆ وتنی چەند گۆرانییەك بە زمانی عەرەبی 

و توركی.
* بــەردەوام لــە رۆژئاوای كوردســتان هونەرمەندی گەورە بە 
درێژایــی مێــژوو هەڵكەوتوون و ئێســتاش بەردەوامــن، لەوانەش 
بەشــێكیان ئافرەتی هونەرمەندی بە توانان، سەبارەت بە ئاستی 

ئافرەت هونەرمەندەكانی رۆژئاوای كوردستان چی دەڵێی؟
- بێگومان ئێمە ئافرەتی زۆر بە توانامان هەیە لە رۆژئاوای 
كوردســتان كــە توانیویانــە بەشــێوەیەكی زۆر بــاش خزمــەت بــە 
هونەری كوردی بكەن تەنیا لەو پارچەیەی كوردستان بەڵكو لە 
پارچەكانــی تریش، بەڵام بەداخەوە بە هیچ شــێوەیەك هاوكاری 
ناكرێن بۆ ئەوەی بتوانن درێژە بە كاروانی هونەری خۆیان بدەن، 
ئــەم هونەرمەندانــە پێویســتیان بــە پاڵپشــتییەكی زۆر هەیە، بۆ 

ئەوەی بوونی خۆی بسەلمێنن.
* ئێستا كورد لە هەموو روویەكەوە لە خەباتێكی بێوچاندایە 
بۆ پاراســتنی كەلتووری رەســەنی خۆیان لە هەمان كاتدا خاوەن 
چەندین زاراوەیە، ئایا زۆری ئەم شــێوەزارانە كاریگەریی سلبی 

یان ئیجابی هەیە لەسەر پێشخستنی هونەری كوردی؟
- بە ڕای من بوونی شــێوەزاری زۆر نیشــانەی دەوڵەمەندی 
زمــان و كەلتــوورە و كاریگەرییەكــی زۆر باشــی دەبێــت بــۆ 
پێشخســتنی هونەر، پێویســتە هونەرمەندانــی كورد هەوڵ بدات 
بــەم شــێوەزارە جیاوازانــە گۆرانــی بڵــێ و خــۆی نەبەســتێتەوە 
بــە شــێوەزارێكی دیاریكــراو، چونكــە ئەمــە دەبێتە هــۆی نزیك 
بوونەوەی زیاتری میللەتی كورد و ئاشــنابوونیان بە كەلتووری 
دەوڵەمەندی خۆیان، من خۆم هەوڵمداوە و شانازیش بەوەوە دەكەم 

كە شێوەزارە جیاجیاكان گۆرانی بڵێم.
* تــۆ هیــچ بەرنامەیەكــت هەیــە بــۆ وتنــی گۆرانییــەك بە 

شێوەزاری سۆرانی بۆ نموونە؟
- بەڵــێ گۆرانییەكــی زۆر خۆش هەیــە كە من هونەرمەندی 
گەورە عەدنان كەریم گوێم لێبووە ئەویش گۆرانی )ئەی شەمی 
شــەمان( كــە لە بنەڕەتــدا هونەرمەندی نەمــر )عەلی مەردان( 
وتوویەتــی، زۆر حــەز دەكــەم ئــەم گۆرانییــە نــوێ بكەمەوە بە 

شێوەیەكی نوێ.
* رات بەرامبەر بە كلیپە كوردییەكان چییە؟

- دیارە هەر هونەرمەندێك بەو شــێوەیەی ئەو پێیخۆشــە و ئەو 
ستایلەی پێی باشە كلیپ تۆمار دەكات، بۆیە من ناتوانم بڵێم 
هەموویان ســەركەوتوون یان سەركەوتوو نین، چونكە هەندێكیان 
لە ئاستێكی زۆر بەرز و پرۆفیشناڵیدان، بێگومان هەندێكیشیان 

ئاستیان زۆر نزمە.
* زۆر لــە هونەرمەنــدان كە تــۆش یەكێكی لەوانە، گۆرانییە 

كۆنەكان نوێ دەكەنەوە، چی دەڵێی بۆ ئەمە؟
- بــە كارێكــی زۆر بــاش و پێویســتی دەزانــم، بەتایبەتــی بۆ 
ئــەوەی بەرهەمە كۆنەكانمان بــە زیندوویی بمێننەوە، بەتایبەتی 
بۆ ئێمەی كورد، چونكە لەوانەیە كوردێكی رۆژهەڵات ئاشنای 
بەرهەمێكــی هونەرمەنــدی نەمر محەمەد شــێخۆ نەبێت، بەڵام 
كــە دووبارە دەكرێتەوە گۆرانییەكــە دووبارە زیندوو دەبێتەوە، من 
كــە گۆرانییەكــی ئــەردەوان زاخۆییم گوت زۆر كــەس پێیانوابو 

ئەمە گۆرانی منە.

 لەوانەیە كوردێكی رۆژهەڵات 
ئاشنای بەرهەمێكی هونەرمەندی 

نەمر محەمەد شێخۆ نەبێت، 
بەڵام كە دووبارە دەكرێتەوە 
گۆرانییەكە دووبارە زیندوو 

دەبێتەوە

ئافرەتی زۆر بە توانامان 
هەیە لە رۆژئاوای كوردستان 

كە توانیویانە بەشێوەیەكی زۆر 
باش خزمەت بە هونەری كوردی 
بكەن، بەڵام بەداخەوە بە هیچ 

شێوەیەك هاوكاری ناكرێن


